
2. juli 2025  

 

 

Inatsisartut suleriaasianni  §  37 imm. 1 naapertorlugu Naalakkersuisunut apeqqut imaattoq matumuuna 

saqqummiuppara:  

 Naalakkersuisunut apeqqut:  

1. Attassiinnarnissamut ineriartortitsinissamullu pilersaarut 2 Naalakkersuisut suli attappaat? 

2. Attassiinnarnissamut ineriartortitsinissamullu pilersaarut 2 tunngavigalugu 

aaqqissuusseqqinnerit attanneqanngippata, innuttaasut akileraarutaat tamarmik aamma 

sulinerminni akileraarutaat, qassi procentimik 2033-imi qaffaaffigineqarsinnaanissaanik 

kinguneqarsinnaava? 

3. Utoqqalinersianut ileqqaartussaatitaaneq atorunnaarsinneqassappat, pisortat aningaasartuutaat 

qanoq annertutigisumik kr-inngorlugu ukiumut qaffakkiartornissaat isikkoqassava?  

a. akussutissiaq ukiuni tullerni 25-ini qanoq isikkoqalersinnaanera aamma 

paaserusunnarpoq. 

4. Utoqqalinersianut ileqqaartussaatitaaneq atorunnaarsinneqassappat, pisortat siunissaq 

ungasinnerusoq aallaavigalugu tamanna aningaasatigut kisimik nammassinnaavaat? 

a. Tamanna qanoq innuttaasut sinnerinut aammalu pisortanut sunniuteqassava? 

5. Utoqqaat pilersorneqartariaqartut amerliartornerat illuanilu sulisartut ikiliartornerat sunik 

qanorlu aaqqiiviginiarlugit Naalakkersuisut pilersaaruteqarpat? 

6. Katersisussaatitaanerup atorunnaarsinneqarnissaa pissappat nunatta kommunillu karsiinut 

tamanna qanoq aningaasanngorlugu sunniuteqassava? 

7. Naalakkersuisut ileqqaartussaatitaanerup pitsaaqutaanik taasaqarsinnaappat?  

8. Naalakkersuisut siuliisa aningaasanut inatsimmi 2025-imoortumi isumaqatigiissutaanni 

allassimasuni, tunngaviusumik aallaavigalugit aaqqiissutissat suliarineqassappat?  

9. Naalakkersuisut allanik taasarialinnik peqarpat? 

(Inatsisartuni ilaasortaq Erik Jensen, Siumut)  

 

Tunngavilersuut: 

Nunatut immitsinnut napanissarput pingaartitaraarput taamatuttaaq inuit imminnut pilersornerunissaat. 

Siunissamilu atugarissaarnerulluta inuunissarput aqqutissiuunniarlugu pisortanullu isumalluuteqarnerup 

apparsarnissaa tunngavigalugu innuttaasut sulinermikkut namminneq utoqqalinissaminnut 

ileqqaartussaatitaanerat pilersinneqarpoq. Oqaaserli pinngitsaaliineq tulluanngitsoq isumaqarpunga, 

oqaaseq ileqqaartussaatitaarneq imaluunniit katersisussaatitaaneq atorneqaruni paasiuminarnerulissasoq, 

kiisalu inatsimmi aaqqitassarpaaluit naleqqussarnissaat pisariaqavissoq. 

Taamaattumik tamatuma aaqqiiviginissaa 2025-imut aningaasanut inatsimmi isumaqatigiissummi 

allassimasut tunngavigalugit Naalakkersuisut suliamut atatillugu sunik pilersaaruteqarnersut 

paasisaqarfigerusunnarlutik.  

Siumumiimmi tunngaviusumik isumaqaratta ilaatigut makku Inatsimmi aaqqiivigineqartariaqartut: 

- Pensionisiassanut katersat allat aqqutigalugit ingerlanneqarpata, katersisussaatitaaneq 

atuutsinneqassanngilaq – marloqiusamik katersisitsisarneq pisinnaajunnarsillugu. 

- Katersisussaatitaanermi inuusuttut siusippallaamik aallartisinneqartartut aammalu 

ukioqqortusereersut katersitinneqarnerat allanngortinneqartariaqartoq.  

- Allaffimmiut innuttaasunut qanoq qaffasitsigisumik skatkortitigut akiliuteqartoqartassaneranik 

aalajangersaasinnaanngortinneqarsimanerat atorunnaarsinneqartariaqartoq, taamaalilluni 

akileraarusersuinissamut aalajangersaaneq taamaallaat Inatsisartunit 

aalajangersarneqarsinnaanngorteqqinneqarluni. 

- Sulisitsisup ileqqaarnissamut tapiliuttagai, akissarsiat tamakkiissut tunngavigalugit (brutto) 

naatsorsorneqartalissasut. 

- Saniatigut sulinermi imaluunniit qaangiuttoorluni sulisimanerni qaavatigut katersisussaatitaasarneq 

pinngitsaaliissutaajunnaartariaqartoq. 

- Katersuinermut atatillugu aningaasarsiat tunngavigineqartut maanna 150.000-iusut, 250.000-inut 

qaffasinnerusumulluunniit qaffanneqartariaqartut. 

- Utoqqalinersiaqareersut, “saniatigooralugu” sulisut, utoqqalinersiassaminnut katersuiniarnissamut 

ilanngunneqartarunnaassasut. 

Naalakkersuisut ersarissumik akissuteqarnissaat qilanaaralugu, neriuppunga apeqquteqaatikka ullut 

suliffiusut 10 ingerlanerani akineqassasut. 

 


